
1. Inngangur 

Tempo Portfolio er lokaverkefni í tölvunarfræði við Háskólann í Reykjavík og var unnið í 

samvinnu við TM Software. 

Tilgangur verkefnis var að smíða viðbót (Tempo Portfolio) (e. plugin) fyrir JIRA verkbeiðna- 

og þjónustukerfið frá ástralska hugbúnaðarfyrirtækinu Atlassian. Viðbótin á að nýta gögn úr 

Tempo Timesheet tímaskráningarkerfinu frá TM Software, hér eftir nefnt Tempo. 

Ástæðan fyrir því að ráðist var í þetta verkefni er sú að vöntun er á verkfæri fyrir Tempo 

tímaskráningarkerfið sem nýtir rauntímagögn um stöðu tímaskráninga og birtir þau 

myndrænt. Til eru verkfæri sem bjóða upp á handvirkan innslátt upplýsinga en einnig hafa 

stjórnendur flutt gögn úr Tempo yfir í Excel eða önnur viðskiptagreindartól til að auðvelda 

yfirsýn á stöðu tímaskráninga. TM Software telur því tímabært að hefja þróun á slíkri viðbót. 

2. Lýsing verkefnis 

Eins og kom fram í inngangi þá gekk verkefnið út á að smíða viðbót (e. plugin) fyrir JIRA 

verkbeiðna- og þjónustukerfið og á viðbótin að nýta gögn úr Tempo tímaskráningakerfinu. 

Tempo er hugbúnaður sem gerir notendum kleyft að tengja tímaskráningar við verkbeiðnir 

og að skoða tímaskráningar yfir ákveðin tímabil. Tempo Portfolio er hugsað sem verkfæri 

sem gefur stjórnendum möguleika á að skoða tímaskráningu og nýtni hópa og starfsmanna 

á myndrænan hátt og á því að einfalda yfirsýn stjórnenda á hvernig vinnutímar eru nýttir. 

 

Mynd 1 Yfirlit yfir tengsl milli JIRA,Tempo og Tempo Portfolio 

Eins og mynd 1 sýnir þá er hægt að líta á Tempo Portfolio sem upplýsingaveitu fyrir 

núverandi og komandi Tempo viðbætur, en tekið skal fram að í þessu verkefni var einungis 

horft til sambands Tempo Portfolio við Tempo og JIRA. 

2.1 Atlassian JIRA 

JIRA er öflugt og sveigjanlegt verkbeiðna- og þjónustukerfi sem gefur stjórnendum, 

starfsmönnum og viðskiptavinum yfirsýn yfir útistandandi verkefni. JIRA keyrir í vafra og er 

mjög sveigjanlegt sem gerir fyrirtækjum kleift að útfæra og aðlaga það að þörfum sínum og 

viðskiptaferlum.  

2.2 Tempo 

Tempo tímaskráningarkerfið er viðbót við verkbeiðna- og þjónustukerfið JIRA . Tempo býður 

upp á tímaskráning starfsmanna á verkbeiðnir sem stofnaðar hafa verið í JIRA. Starfsmenn 

skrá vinnutíma sína á verkbeiðnir í gegnum Tempo og skilgreina um leið í hvaða flokki (e. 

categories) tímarnir eiga að vera. Mismunandi getur verið eftir fyrirtækjum hvernig tímar eru 

flokkaðir en algengir flokkar gætu til dæmis verið: forritun, rýni, útseld vinna, fundir, veikindi, 

sumarfrí, þróun og sölustarf. 

Stjórnendur fyrirtækja leggja áherslu á að starfsmenn skrái tíma sína eins fljótt og auðið er 

og geri það samviskusamlega. Mikilvægt er að ekki líði of langur tími frá að vinna sé unnin til 

skráningar hennar, þar sem það getur leitt af sér ónákvæmari flokkun vinnutíma og hætta er 

á að tekjur minnki. Stjórnendur fylgjast með tímabærni skráninga en hún segir til um hve 

langur tími líður frá því að vinna er innt af hendi þar til skráning hennar fer fram. Þar að auki 

hafa stjórnendur áhuga á vita hvernig vinna skiptist milli flokka til að geta greint á milli 

tekjuskapandi vinnu og vinnu sem ekki gefur af sér tekjur. 

2.3 Tempo Portfolio 

Tempo Portfolio birtir á myndrænan hátt upplýsingar um tímaskráningu hópa og starfsmanna 

og notar til þess gögn úr JIRA og Tempo. Hægt er að skoða hlutfall tíma skráða á 

mismunandi flokka á móti heildartímaskráningu fyrir ákveðin tímabil sem notandi velur sjálfur 

en einnig getur notandi valið ákveðna flokka ef einungis er áhugi á til dæmis að skoða 

tekjuskapandi flokka. Þar að auki er hægt að skoða skráningu tíma á flokka yfir valið tímabil 

og bera það saman við sambærileg tímabil aftur í tímann og sjá hlutfallaskiptingu 

tímaskráningar starfsmanna í viðeigandi flokki. 

2.4 Sýn 

Í upphafi verkefnis gerði hópurinn sýn (e. vision) fyrir verkefnið. Sýn á að vera stutt en 

lýsandi og ákvað hópurinn að semja lyfturæðu (e. elevator statement) sem nýtast ætti 

hópnum sem einskonar leiðarljós í verkefninu. 

Lyfturæða  

Fyrir  stjórnendur fyrirtækja 

sem  nota Jira verkbeiðnakerfið og Tempo tímaskráningu. 

Forritið Tempo Portfolio 

er  miðlæg upplýsingarsíða 

sem  veitir myndrænar og rauntíma upplýsingar  

      um tímaskráningu og nýtni teyma og mannauðs.  

Ólíkt  öðrum lausnum notar Tempo-Portfolio rauntíma gögn 

sem þegar eru til í kerfum Jira og Tempo. 

3. Verkskipulag 

3.1 Aðferðafræði 

Notast var við Scrum aðferðafræðina við skipulagningu verkefnis, en Scrum byggir á Agile 

hugmyndafræðinni. Ástæður fyrir því að Scrum var valið er sú að TM Software vinnur eftir 

þeirri aðferðarfræði og einnig hafa meðlimir hópsins áður unnið verkefni þar sem notast var 

við Agile hugmyndafræðina.  

3.2 Scrum 

 

Mynd 2 Scrum ferlið
1
 

Í upphafi eru gerðar notendasögur sem síðan eru settar í lista (e. Product backlog). Sögurnar 

eru síðan metnar og þeim forgangsraðað eftir mikilvægi og eftir því hvenær í þróunarferlinu 

hentugast er að útfæra þær. Að þessu loknu er verkefninu skipt upp í spretti. Í upphafi hvers 

spretts er haldin fundur (sprint planning meeting) þar sem rædd eru markmið spretts og 

ákveðið hvaða sögur taka á fyrir í sprettinum. Hver saga er brotin niður í verkefni og meðlimir 

þróunarteymis velja hvaða verkefni þeir útfæra og áætla hversu langan tíma verkefnið taki í 

útfærslu. Í byrjun hvers vinnudags eru haldnir standandi fundir (e. daily scrum) þar sem 

þróunarteymið hittist með scrum master. Þar eru tekin fyrir vandamál sem geta hægt á þróun 

og meðlimir þróunarteymis segja frá verkum liðins dags og hvað viðkomandi ætlar sér að 

vinna að. 

                                                
 

 
1
 Mynd fengin frá http://www.temperies.com/en/workAgile.html. 



6 

Í lok spretts eru haldnir fundir (e. sprint review) þar sem farið er yfir hverju var áorkað í spretti 

og einnig er litið í baksýnisspegillinn (e. retrospective) og metið hvað gekk vel og hvað mætti 

bæta. Mynd 2 sýnir þetta ferli. 

3.3 Hvernig hópurinn nýtti sér Scrum 

Þar sem lokaverkefnið var unnið samhliða öðrum áföngum var nauðsynlegt fyrir hópinn að 

aðlaga Scrum aðferðarfræðina að þörfum hópsins. Eitt að því sem erfiðast var að uppfylla 

voru daglegir stöðufundir, þar sem hópurinn náði einungis að hittast að hámarki tvisvar í viku 

á meðan kennslu stóð. Þetta gerði það að verkum að samskipti voru ekki nógu góð til að 

byrja með og meðlimir voru ekki alltaf vissir um hvað búið var að gera og hvað var verið að 

vinna í. Því var tekin sú ákvörðun að nýta Facebook sem einskonar stöðufundartól. 

Stofnaður var lokaður hópur og meðlimir hópsins hvattir til að setja inn upplýsingar um hvað 

þeir væru að gera og almennt hver staðan væri á þeirra verkefnum. Þetta gerði það að 

verkum að öll upplýsingamiðlun varð einfaldari og þægilegri. Reynt var eftir bestu getu að 

halda aðra fundi og tókst það í öllum sprettum nema einum, þar sem ekki náðist að líta í 

baksýnisspegill (e. retrospective). Hópurinn nýtti sér paraforritun (e. pair programming) eins 

og kostur var á og nýttist hún okkur vel við lausn flóknari verkefna og flýtti fyrir lausn þeirra. 

Scrum Hlutverk 

Í upphafi verkefnis var hlutverkum úthlutað í samræmi við Scrum aðferðarfræðina. 

 

Product owner: Pétur Ágústsson 

Scrum master: Birgir Snævarr Ásþórsson 

Þróunarteymi: Birgir Snævarr Ásþórsson 

Kristján Eldjárn Þóroddsson 

Páll Valdimar Eymundsson 

Susanne Barbara Götz 

3.4 Vinnulag 

Í upphafi var gert ráð fyrir að verkefnið yrði unnið staðbundið, þar sem hópurinn væri í sama 

rými (að minnsta kosti í sama húsnæði) og eingöngu var gert ráð fyrir að unnið yrði á virkum 

dögum nema ef sérstakar aðstæður kölluðu á annað. Þar sem stundatöflur meðlima voru 

hópnum ekki hagstæðar náði hópurinn ekki að hittast nema að hámarki tvisvar í viku yfir 

önnina, en oft náðu meðlimir að vinna saman tveir og tveir. 

3.5 Skjölun 

Öll skjölun fór fram í Google Docs og því voru öll skjöl aðgengileg öllum meðlimum hópsins á 

öllum stundum. Fullunnin skjöl voru síðan færð inn í Confluence sem er hópvinnutól sem TM 

Software notar og þau skjöl eru því aðgengileg öllum starfsmönnum TM Software. 

4. Verkáætlun 

4.1 Skipulag spretta 

Lengd:   2 vikur. 

Scrumfundir:  1 klst. 

Retrospective:  1 klst. 

Daglegir fundir: 15 mín. 

Sögupunktar:  21 

 

Sprettur Dagsetning Upplýsingar 

0. sprettur 15.janúar - 1.febrúar Upphafssprettur, engir sögupunktar 

1. sprettur 4.janúar - 15.febrúar  

2. sprettur 18.febrúar - 1.mars  

3. sprettur 4.mars - 15.mars  

4. sprettur 18.mars - 29.mars  

5. sprettur 1.apríl - 12.apríl  

6. sprettur 15.apríl - 3.magi 3 vikna sprettur vegna próftímabils 

7. sprettur 6.maí - 10.maí Viku sprettur, allir lausir úr öðrum áföngum 

Lokasprettur 13.maí - 17.Maí Hardening Sprint, unnið í lagfæringum, 

prófunum, skýrslugerð og undirbúningi kynningar 

4.2 Rýmisáætlun 

Gerð var rýmisáætlun til að komast að hve margar vinnustundir hópurinn gæti unnið í 

hverjum sprett. Meðlimir hópsins áætluðu mögulegt vinnuframlag sitt og tóku þá tillit til álags 

vegna annarra áfanga sem viðkomandi var skráður í yfir önnina. Þessir útreikningar leiddu í 

ljós að áætlað vinnuframlag væru 87 klukkustundir samanlagt fyrir hópinn á viku eða 174 

vinnustundir á sprett. 

4.3 Þróunarhraði 

Til að komast að því hve marga sögupunkta hópurinn ætti að geta lokið í hverjum sprett var 

ákveðið að taka eina sögu úr lista (e. backlog), brjóta hana niður í verkliði og áætla hve 

langan tíma tæki að ljúka sögunni. Sagan sem var valin var ½ sögupunktur og áætlað var að 

það tæki fjórar klukkustundir að ljúka henni. Út frá þessu gat hópurinn því áætlað að hver 

sögupunktur yrði átta klukkustundir. Gerð rýmisáætlunar hafði leit í ljós að áætlað 

vinnuframlag yrði 174 klukkustundir á sprett og því ætti hópurinn að geta lokið 21 sögupunkti 

í hverjum sprett. 

4.4 Áhættugreining 

Hópurinn gerði áhættugreiningu í upphafi verkefnis til að meta hvaða atriði gætu hægt á 

framvindu verkefnis, líkur á að þær mundu gerast, áhrif þeirra, mögulega lausn og hver væri 

ábyrgur á lausn ef viðkomandi vandamál kæmi upp. 

Áhætta Líkur Áhrif Lausn Ábyrgðaraðili 

Vanmat á 
tímum sem 
tekur að klára 
hverja sögu. 

Miklar Ekki tekst að 
klára sögur 
spretts og áætlun 
fer úr skorðum. 

Endurskoðun 
sögupunkta 
úthlutað á spretti í 
lok hvers spretts. 

Scrum Master. 

Skortur á 
þekkingu á 
Jira JDK2. 

Miklar Verkefni seinkar. Meta sögur ríflega 
til að gefa auka 
tíma í að leysa 
þær. 

Hópur. 

Ósætti í hóp. Litlar Léleg samskipti 
milli meðlima í 
hóp. 
Hópur leysist upp. 

Bera virðingu fyrir 
hópfélögum og 
koma fram með 
ágreiningsmál áður 
en þau fara að hafa 
áhrif á vinnu. 

Scrum Master. 

Kóði sem 
keyrist ekki 
“push-að” á 
VCS3. 

Miðlungs Stöðvar vinnu 
meðan verið er 
að finna villu. 

Uppfæra, builda og 
keyra prófanir áður 
en honum er push-
að á VCS. 

Hópur. 

Kóði ekki 
prófaður. 

Litlar Kóði gæti 
innihaldið villur. 

Prófa kóða um leið 
og hann er 
skrifaður. 

Sá sem skrifaði 
kóða, hópurinn ef 
þess þarf. 

Eigandi 
verkefnis 
hefur ekki 
tíma til að hitta 
hóp. 

Litlar Tefur 
ákvarðanatöku og 
þar með vinnu 
hópsins. 

Skipuleggja fundi 
með eiganda 
verkefnis. 

Scrum Master. 

Lofuð vinna 
ekki unnin. 

Litlar Áætlanir fara úr 
skorðum, slæmur 
vinnumórall. 

Vera raunsæ í 
áætlunargerð og 
standa við gefin 
loforð. 

Meðlimir hóps. 

4.5 Áætlun verkloka 

Eftir að sögupunktum hafði verið úthlutað var heildarfjöldi þeirra reiknaður út og reyndist  

vera 111 punktar. Hópurinn ákvað að bæta við 23 sögupunktum sem dreift var á spretti fyrir 

skýrslugerð, fundi og annað utanumhald. Í heildina voru því áætlaðir 134 sögupunktar á 

verkefnið. 

                                                
 

 
2
 Java Developement Kit 

3
 Version Control System 

Verkefnið var unnið með tímatakmörkunum og fyrsta útgáfa Tempo Portfolio skildi vera 

tilbúinn eftir sjö spretti auk upphafs- og lokaspretts. Í fyrsta sprett áætlaði hópurinn að geta 

haldið 60% hraða (e. velocity) og var áætlað að hópurinn ætti að geta lokið öllum 

sögupunktum verkefnis. 

5. Hönnun hugbúnaðar 

5.1 Forritunarumhverfi, tól og tæki 

Forritun á verkefninu var unnin í Java og JavaScript og notast var við eftirfarandi 

hugbúnaðarverkfæri við vinnslu verkefnis. 

Tól Lýsing 

Jetbrains IntelliJ IDEA Forritunarumhverfi fyrir Java 

Java JDK 1.6 Java þróunarumhverfi  

Atlassian Plugin SDK  Umhverfi til þróunar á viðbótum við hugbúnað frá 

Atlassian s.s. JIRA, Confluence. 

Git Útgáfustjórnunartól  

BitBucket  Kóði geymdur á BitBucket 

Maven Sjálfvirk útgáfusmíði (e. build automation) 

JUnit Tól til einingaprófana á Java kóða 

QUnit Tól til einingaprófana á JavaScript kóða 

Selenium WebDriver Notað í virkniprófanir (e. functional testing) 

Backbone.js JavaScript safn með RESTfull JSON viðmóti 

Lint JavaScript forritunar reglur (e. code quality tool) 

d3 visualisation framework Framework til myndrænar birtingar á gögnum 

JIRA Til að halda utan um verkliði 

Tempo Notað til að halda utan um tímaskráningu   

Greenhopper Scrum tól, notað til að halda utan um sögur og spretti 

Confluence Hópvinnukerfi, notað af starfsmönnum TM Software 

og voru tilbúinn skjöl sett þar inn. 

GoogleDrive Skjalastjórnun, öll skjöl á einum stað og bíður upp á 

samtímavinnslu í skjölum 

Facebook Samskiptatól, notað til daglegra samskipta þegar 

hópurinn náði ekki að hittast 

Balsamiq MockUp Tól notað til að vinna frumgerðir 

5.2 Gagnagrunnsumhverfi 

Notast var við gagnagrunn sem er hannaður og viðhaldið af Atlassian. Samskipti við 

gagnagrunninn fóru fram í gegnum API sem skilgreint hefur verið af Atlassian. Samskiptin 

við gagnagrunn fara í gegnum Service klasa. Gagngrunnurinn er viðamikill en skýringarmynd 

fylgir með í viðbótarefni á geisladisk. 

5.3 Lýsing á kerfi 

Farnar voru nokkuð hefðbundnar leiðir í uppbyggingu kerfisins með skiptinu kóðans upp í 

þrjú lög, viðmótslag (e. Presentation layer), gagnalag (e. Data layer) og domainlag (e. 

domain layer). 

Í gagnalaginu er notað Active Objects klasasafnið til að mappa klasa yfir í gagnagrunn sem 

sér um að búa til og viðhalda gagnagrunni. Þetta hjúpar og einfaldar gagnagrunnsvinnu. 

Í domain lagi var notast við service klasa sem sér um að hjúpa tengingar milli viðmótslags og 

gagnalags. Þó svo að ekki sé mikill virkni í service klösum eins og stendur þá var ákveðið að 

hanna kerfið þannig að það styðji við frekari þróun. 

Hönnun og smíði viðmótslags var stærsti hluti verkefnisins. Notast er við Model-View-

Controller munstrið við hönnun þess. Notast er við Java servlet til að taka við beiðnum um 

að stofna, sækja og eyða portfolios. Velocity skrár eru notaðar til að binda gögn við HTML.  

Backbone er notað til að einfalda vinnslu á gögnum í veflagi og fækka köllum á milli client og 

server.  Notað er nvd3.js safn til myndrænnar birtingar á gögnum, nvd3.js byggir á d3.js 

JavaScript safni. 

6. Framvinda verkefnis 

6.1 Frumgerðir  

Frumgerðir gegna veigamiklu hlutverki í þróun hugbúnaðar, góðar frumgerðir auðvelda 

framhald þróunar þar sem þróunarteymið hefur vel skilgreind markmið til að vinna eftir. 

Eftir viðtöl í upphafi verkefnis var hafist handa við að teikna upp fyrstu frumgerðirnar og sýnir 

mynd 3 afrakstur þeirrar vinnu.  

 

Mynd 3 Frumgerð V.1 

Ekki var vitað á þessu stigi hvaða gögn yrðu aðgengileg. Því var unnið út frá grófri birtingu á  

prósentutölum. Þetta fyrirkomulag passaði ágætlega inn í þróunarferlið þar sem markmið 

hópsins til að byrja með var einungis að ná gögnum úr JIRA og Tempo og birta þau á 

einfaldan hátt. 

Þegar leið á ferlið gat hópurinn farið að einbeita sér að því hvernig hentugast væri að birta 

gögnin og voru gerðar ýmsar tilraunir með mismunandi birtingarform. Eftir nokkrar ítranir og 

óformlegar notendaprófanir var farið í að endurhanna viðmótið svo það samsvaraði betur 

óskum notenda. Mynd 4 sýnir afrakstur þeirrar vinnu. 

 

Mynd 2 Frumgerð V.2 



13 

Mynd 5 sýnir nánast fullkláraða útgáfu af Tempo Portfolio. Talsverðar breytingar urðu á 

viðmóti síðunnar vegna ábendinga frá notendum og breyttum áherslum á birtingu gagna. 

Tekið skal fram að neðar á síðunni eru nánara niðurbrot á gögnum um tímaskráningu. 

 

Mynd 5  Nánast fullkláruð útgáfa af Tempo Portfolio 

 

6.2 Notendaviðtöl 

Í upphafi verkefnis voru tekin viðtöl við stjórnendur nokkurra fyrirtækja sem nota Tempo 

tímaskráningarkerfið. Þetta voru opin viðtöl þar sem leitast var eftir að fá upplýsingar um 

hvaða gögn stjórnendur teldu mikilvægast að geta kallað fram á einfaldan hátt og einnig 

hvernig þeir teldu heppilegast að slík gögn væru birt.  

Tekin voru viðtöl við sex stjórnendur frá fimm fyrirtækjum. Að lágmarki fóru tveir meðlimir 

hópsins til að taka viðtölin og voru þeir þá búnir að leggja drög að því hvaða upplýsingum var 

leitast eftir. Ekki var um eiginlegan spurningalista að ræða heldur var notast við stikkorð og 

umræður látnar spinnast í kringum þau. Það sem stóð upp úr eftir þessi viðtöl var hve 

mismunandi sýn stjórnendurnir höfðu á birtingu gagna og hvaða gögn þeir töldu mikilvæg. 

Þrátt fyrir það þá fékk hópurinn margar góðar hugmyndir og viðtölin hjálpuðu hópnum við að 

leggja drög að áframhaldandi þróun á verkefninu. Nánari upplýsingar um viðtöl fylgja með á 

geisladisk sem fylgir skýrslu. 

6.3 Notendaprófanir 

Í lok sjöunda spretts voru framkvæmdar notendaprófanir á viðmóti og virkni Tempo Portfolio. 

Fjórir aðilar voru fengnir til að prófa hugbúnaðinn, tveir sem þekkja til Tempo og tveir sem 

ekki þekkja til Tempo. Útbúinn var listi með fyrirfram ákveðnum aðgerðum sem prófarar áttu 

að fara í gegnum og fylgst var með hvernig til tókst. Enginn þeirra átti í vandkvæðum með að 

leysa þau verkefni sem fyrir þau voru sett.  

Í samtölum eftir prófanir kom fram að notendur voru að mestu leiti sáttir við viðmót og 

birtingu gagna. Þó komu nokkrir punktar fram sem vert er að nefna. Tveir notendur hefðu 

viljað sá öll gögn á einni skjáfylli. Einn notandi minntist á að tafla sem listar skráningu tíma á 

flokka væri óþjál í notkun. Einn notandi vildi sjá aðra framsetningu á upplýsingum í töflu. 

Nánari upplýsingar um notendaprófanir fylgja með á geisladisk sem fylgir skýrslu.  

6.4 Sjálfvirkar Prófanir 

Notast var við JUnit til einingaprófana á Java kóða og QUnit til einingaprófana á Javascript 

kóða. Virkniprófanir voru framkvæmdar með Selenium WebDriver. Nánari upplýsingar um 

eininga- og virkniprófanir fylgja með á geisladisk sem fylgir skýrslu. 

6.5 Yfirlit spretta 

Eins og fram hefur komið þá var verkefninu skipt upp í sjö spretti auk upphafsspretts ( 0. 

sprettur) og spretts í lok verkefnis (hardening sprettur). Upphafssprettur og lokasprettur  

innihéldu engar sögur. 

Upphafssprettur (0. Sprettur) 15.janúar – 1.febrúar 2013 

Byrjuðum á Kick-off fundi með eiganda verkefnis hjá TM Software, þar sem farið var yfir út á 

hvað verkefnið gengi og hvaða hugmyndir TM software hafði um lokaafurð verkefnisins. 

Ákveðið var að byrja á notendaviðtölum við stjórnendur nokkurra fyrirtækja áður en hópurinn 

færi í frekari útfærslu á verkefninu. Þessi viðtöl gáfu okkur hugmyndir um hvað notendur 

vildu sjá í viðbótinni, en það sem stóð uppúr var að hver einstaka stjórnandi hafði sína sýn á 

hvað þeir vildu sjá og hvernig gögnin ættu að birtast. Eftir viðtölin og greiningu á þeim hófst 

hópurinn handa við að skipuleggja framvindu verkefnisins. Gerð var sýn fyrir verkefnið og 

síðan kröfulisti og verkáætlun. Kröfur voru settar í product backlog og síðan spiluðum við 

skipulagspóker (e. planning poker) til að úthluta sögupunktum á sögur. 

Sögupunktum lokið: Engir sögupunktar í upphafssprett. 

1. Sprettur 4.febrúar - 15.febrúar 2013 

Byrjað var á að velja sögur fyrir sprettinn en aðalverkefnið í þessum sprett var undirbúningur 

skýrslu fyrir fyrsta stöðufund. Einnig var unnið í verkáætlun, skilgreiningu notendahlutverka, 

áhættugreiningu, framvinduyfirliti og frumgerðum. klárað var að setja upp hugbúnað sem 

nota á í verkefni en einnig náðist að klára eina tveggja sögupunkta sögu sem snéri að virkin í 

kerfinu. 

Stöðufundur með prófdómara og leiðbeinanda gaf hópnum nokkrar ábendingar um úrbætur 

á verkefninu og ráðist var í að endurskoða kröfulista til að skerpa línur verkefnis eftir 

stöðufundinn.  

Sögupunktum lokið: 18 sögupunktar. 

2. Sprettur 18.febrúar - 1.mars 2013 

Haldin var fundur með eiganda verkefnis þar sem ákveðið var að skerpa línurnar á 

verkefninu enn frekar. Einungis skildi útfæra Portfolio þar sem áherslan væri á 

nýtingaskýrslur fyrir teymi og starfsmenn. Þetta gerði það að verkum að notendasögur voru 

yfirfarnar og sniðnar að nýjum markmiðum. Einnig kom sú ósk fram á fundinum að gerður 

yrði wizard sem leiddi notandann í gegnum ferlið við að búa til Portfolio og hófst vinna við að 

útfæra þann wizard í sprettinum. Forritun á verkefninu komst vel á skrið og tókst að ljúka 

öllum sögum sprettsins. Gerð á frumgerða gekk líka vel en eftir fund með tengilið þurfti að 

endurvinna frumgerðirnar þannig að þær endurspegluðu óskir eiganda verkefnis um áherslur 

á nýtingaskýrslur. 

Sögupunktum lokið: 13 sögupunktar. 

3. Sprettur 4.mars -15.mars 2013 

Unnið var í útfærslum frumgerða og við forritun verkefnis. Eftir talsvert tilviljanakennda 

uppbyggingu á kóða þá var tekið til hendinni í kóðanum og honum skipt upp í  gagnalag, 

viðmótslag og domain lag.Í lok spretts átti hópurinn fund með eiganda verkefnis og var hann 

sáttur við framvindu verkefnisins og kom það honum talsvert á óvart hve vel á veg hópurinn 

var kominn. Einkum bjóst hann við að forritun væri komin styttra á veg þar sem umhverfið er 

talsvert flókið.  

Sögupunktum lokið: 23 sögupunktar. 

4. Sprettur 18.mars - 29.mars 2013 

Ákveðið var að fjölga sögupunktum í þessum sprett þar sem rými skapaðist til aukinnar vinnu 

í verkefninu. Forritun á bakenda kerfisins lauk og leyst voru ýmiss vandamál tengd 

gagnagrunni. Einnig hófst vinna við að bæta inn gögnum sem birtast á síðunni svo sem 

súluritum og bullet graphs, og byrjað var að huga að internationalization á kóða. Ekki náðist 

að klára allar sögur sem voru áætlaðar á þennan sprett. Hópurinn vanmat stærð nokkurra 

saga og kom það í bakið á okkur.  

Sögupunktum lokið: 14 sögupunktar. 

5. Sprettur : 1.apríl - 19.apríl 2013 

Vegna annarloka og próftímabils náðist ekki að vinna í lokaverkefninu nema í fyrstu viku 

spretts. Spretturinn var áætlaður sem tveggja vikna sprettur en ákveðið var að lengja hann í 

þrjár vikur og þá stytta næsta sprett á eftir niður í tvær vikur, en sá var áætlaður sem þriggja 

vikna sprettur. Hópnum tókst þó að koma áleiðis með það að fá d3 gröf til að birtast. 

Hópurinn tók stöðufund eftir fyrstu vikuna og á þeim fundi var tekin sú ákvörðun að breyta 

útliti síðunnar þannig að henni verði ekki deilt upp í núverandi og fyrri tímabil, heldur verður 

einn samsettur hluti þar sem þessar upplýsingar verða birtar. 

Sögupunktum lokið: 8 sögupunktar. 

6. Sprettur 22.apríl - 5.maí 2013 

Spretturinn var styttur í tvær viku, þar sem 5. sprettur var lengdur í þrjár vikur. Framvinda 

verkefnis var góð í þessum sprett og small ýmislegt saman. Aftur var ákveðið var að gera 

breytingar á útliti síðunnar þannig að plássið nýtist betur og til að gefa síðunni einfaldara og 

notendavænna útlit. Það hefur hjálpað mikið að hópurinn nái nú að vinna saman í meira 

mæli en í fyrri sprettum. Framvinda var góð og bætt var við sögum í sprettinn þar sem það 

tókst að ljúka öllum sögum fyrir lok spretts. 

Sögupunktum lokið: 31 sögupunktur. 

7. Sprettur 5.maí - 12.maí 2013 

Spretturinn hófst á undirbúning fyrir lokastöðufund sem haldin var í upphafi spretts. öll vinna 

í bakenda var kláruð og einbeitti hópurinn sér að viðmóti og birtingu gagna. Vinna við gerð 

lokaskýrslu og glærukynningar hófst. Í lok spretts voru gerðar notendaprófanir þar sem 

hópurinn fékk nokkra notendur til að prófa virkni kerfisins og gefa hópnum endurgjöf viðmót 

og birtingu gagna. 

Sögupunktum lokið: 21 sögupunktur. 

Hardening Sprettur 13.maí - 17.maí 2013 

Skýrsluskrif klárast og skýrsla sett í prentun. Unnið í öðrum skjölum sem eiga að fylgja með 

á disk, farið yfir kóða og undirbúningur fyrir kynningu verkefnis fyrir starfsmenn TM Software.  

Sögupunktum lokið: Engar sögur voru settar í þennan sprett. 

7. Samantekt 

Í upphafi verkefnisins átti hópurinn í talsverðum vandræðum með að afmarka verkefnið. 

Upphaflega hafði verið lagt upp með að hópurinn tæki að sér að þróa lausn sem snéri að 

fjármálaupplýsingum (Tempo Business) og hvernig hægt væri að nýta þær í samvinnu við 

Tempo. Stuttu áður en verkefnisvinna átti að hefjast var hópnum tilkynnt að Tempo Business 

ætti að fara í framleiðslu og því var hópnum boðið upp á að taka að sér að þróa og hanna 

Tempo Portfolio. 

Tempo Portfolio hafið ekki verið afmarkað eins nákvæmlega og Tempo Business og því 

hafði hópurinn frjálsar hendur um hvert stefna skildi. Segja má að það hafi bæði verið kostur 

og galli. Verkefnið var bæði spennandi og lærdómsríkt en hópurinn varð að leggja mikla 

vinnu í upphafi í að skilgreina verkefnið og að komast að því hvaða upplýsingar nýttust 

stjórnendum. 

Í upphafi ætlaði hópurinn sér að búa til Portfolio sem gæta nýst breiðum hópi og birtar yrðu 

upplýsingar fyrir mismunandi hópa stjórnenda, svo sem fjármálastjóra, mannauðsstjóra og 

verkefnastjóra. Þetta krafðist þess að hægt væri að nálgast upplýsingar um fjármál auk 

tímaskráningar, en þegar kom í ljós að ekki var aðgangur að fjármálalegum upplýsingum þá 

var verkefnið endurskilgreint og ákveðið að einbeita sér að nýtingarskýrslum hópa og 

starfsmanna. 

Breytingar í mörkum verkefnis gerðu það að verkum að í tvígang varð hópurinn að 

endurskilgreina notendasögur. Þetta hafði ekki mikil áhrif á þróun verkefnisins þar sem þær 

sögur sem hópurinn hafði lokið snéru að bakenda kerfisins og gátu nýst þó að áherslur 

breyttust. Ekki fór mikill tími til spillis vegna þessa að frátaldi vinnu við sögugerð. 

Erfitt var að finna tíma þar sem allur hópurinn gat hist og unnið saman yfir önnina og til að 

byrja með olli það smávægilegu misræmi í verkefnavali meðlima hópsins. Þetta leysti 

hópurinn með því að nýta sér Facebook sem daglegt stöðufundartól. Stofnaður var lokaður 

hópur og þar sett meðlimir hópsins inn upplýsingar um hvað þeir væru að gera og hverju 

væri lokið, auk tengla og upplýsinga sem gæti nýst í verkefnavinnunni. 

Komið hefur fram í skýrslunni að hópurinn áætlað að geta lokið 134 sögupunktum yfir 

verkefnistímabilið. Í uppgjöri í lok sjöunda spretts kom í ljós að hópurinn hafði lokið 128 

sögupunktum og eftir eru þrjár sögur í backlog sem samtals eru 6 sögupunktar. Verkefnið 

hefur verið unnið jafnt og þétt yfir önnina og skipulag hefur verið gott. Reiknað var með meiri 

vinnu í verkefninu yfir próftímabilið en raunin varð. Það kom þó ekki að sök þar sem 

hópurinn gat unnið upp vinnutapið í næsta sprett.  

Mjög góð samvinna var milli meðlima hópsins og allir stefndu að sama markmiði, að skila af 

sér lausn sem allir meðlimir hópsins gætu verið stoltir af. Á heildina litið var verkefnisvinnan 

mjög lærdómsrík og margt og mikið fer í reynslubanka meðlima hópsins. Það að vinna 

saman sem hópur að undirbúning, skipulagningu, hönnun og þróun verkefnis frá upphafi til 

enda var mjög lærdómsríkt og hefur gefið hópnum góða innsýn í hve margþætt slíkt ferli er. 

Lærdómsríkt var að vinna verkefnið í samvinnu við hugbúnaðarfyrirtæki og innan marka 

ákveðins kerfis (JIRA), þetta gaf hópnum innsýn á raunverulega hugbúnaðargerð og líka 

hvernig það er að vera bundin hönnun annarra kerfa. 

8. Framtíðarsýn 

Í upphafi var lagt upp með að Tempo Portfolio gæti notað upplýsingar frá framtíðar viðbótum 

(e. plugins) frá Tempo. Áherslan í þessu verkefni var á tímaskráningu og nýtingarskýrslur en 

framtíðarsýn hópsins er að hægt verði að nota Portfolio til að birta upplýsingar um 

fjárhagslega hlið rekstursins og að hægt verið að búa til Portfolio yfir einstaka viðskiptavini 

viðskiptareikninga og einstök verkefni. 

Meðan á verkefnisvinnu stóð komu upp margar spennandi hugmyndir sem hópurinn sá sér 

ekki fært á að leysa innan tímaramma verkefnisins. Allt eru þetta verkefni sem færu í næstu 

ítrun á verkefninu. 

 Birta línu á grafi sem sýnir kláraða sögupunkta 

 Notendur gætu endurraðað línu- og kökuritum allt eftir þörfum hvers og eins.  

 Notendur ættu að geta breytt Portfolio (e. edit) án þess að búa til nýtt Portfolio.  

 Notendur gætu valið fyrirfram ákveðna lengd af tímabilum til að skoða. 

 Þegar smellt er á nafn starfsmanns í Portfolio þá er farið yfir á Portfolio síðu 

viðkomandi starfsmanns 

9. Umsögn 

„Snemma í vetur þegar við byrjuðum að vinna með lokahóp útskriftarnema Háskóla 

Reykjavíkur skynjuðum við að hér var um ræða ákaflega einbeittan og hæfileikaríkan hóp. 

Þegar leið á veturinn varð mér ljóst að meðlimir hópsins voru að setja mikinn metnað í að 

gera vel, meðal annars með því að afla upplýsinga beint frá hugsanlegum viðskiptavinum 

með því að taka viðtöl, þetta átti eftir að reynast farsælt þegar kom að því að forgangsraða 

þeim kröfum sem skipta mestu máli. Hópurinn vann eftir tilsettum markmiðum af okkar hálfu 

og samrýmdist þeirri hugmyndafræði sem við vinnum eftir, og getum við ekki verið ánægðri 

með afraksturinn.“ 

Pétur Ágústsson 
Tempo  
Product and Marketing Director 

10. Lokaorð 

Liðnir eru rúmir fjórir mánuður frá því að hópurinn sat með autt blað fyrir framan sig og hóf 

að leggja línurnar fyrir smíði Tempo Portfolio. Á þessum fjórum mánuðum hefur hópurinn 

unnið hörðum höndum að því að geta skilað af sér lokaafurð sem við erum stolt af og getur 

nýst TM software í áframhaldandi þróun á Tempo Portfolio. 

Hópurinn náði að uppfylla þau markmið sem hann setti sér í upphafi verkefnis og þegar 

breytingar urðu á áherslum eða þegar í ljós kom að ekki væri möguleiki á að útfæra ákveðna 

virkni var hópurinn fljótur að aðlaga sig að breyttum aðstæðum. Hópavinna hefur verið til 

fyrirmyndar og hafa allir meðlimir hópsins lagt sitt af mörkum á lausn verkefnisins.  

Að lokum viljum við þakka starfsmönnum TM Software fyrir að gera okkur kleyft að vinna 

þetta verkefni og þá aðstoð sem þeir hafa veitt okkur og einnig viljum við þakka leiðbeinanda 

hópsins Árna Hermanni Reynissyni fyrir hans aðstoð. 

 


